
zaindu eta babesteko jardueretan, herri administrazioekin lan egitea.
2.	 Glaziardun mendi inguruneak kudeatzen dituzten herri administrazioekin 

lankidetzan aritzea, mendizaleen kolektiboarentzat eta, oro har, herritar 
guztientzat, glaziarren egoeraren berri ematen duten sistemak eta 
prebentzio neurriak ezartzeko eta ingurumenaren arloko sentiberatze eta 
hezkuntza ekintzak garatzeko.

3.	 Degradatu diren edota atzera egin duten inguruetarako prebentzio eta 
segurtasun neurriak sustatzea, harriak erortzeko arriskua, izotzak dakartzan 
arriskuak eta horrelakoak saihesteko. 

4.	 FEDMEn gai honekin lotuta dauden batzordeen bidez (Sarbide eta Natura 
Batzordea, GAME, EEAM...) elkarri informazioa ematea, inguru horietan 
mendiko jarduerak seguruago eta zorrozkiago egiten laguntzeko.

5.	 Mendiko gidak berrikustea eta eguneratzea, glaziar eta elurguneak dituzten 
ibilbideak eta igoerak errealitatera egokitzeko, errealitatea bizkor ari baita 
aldatzen.

6.	 Espainian federatuta dauden 75.000 lagun baino gehiagori eta 1.200 
elkarteei jardunaldi honen ondorioak eta azterlanak helaraztea, glaziarren 
egoerari buruzko eguneratutako informazioa eman ahal izateko.

Himalaiako glaziarren % 67k atzera egiten dute urtero. 10 metrora arte.

Gaur egunera etorriz eta Kopenhagen egin berri den Klima Aldaketari 
buruzko Goi Bileraren testuinguruan (2009ko abenduaren 7tik 18ra), klima 
aldaketaren aurrean mendiak babestu beharrari buruz abisu ematen duen 
beste adierazpen bat aurkezten dizuegu. Klase politikoaren ikuspegitik 
planteatutakoa izan arren, garrantzi handikoa eta egokia da mendizaleen 
kolektiborako ere:

Klima Aldaketari buruzko Everesteko Adierazpena (Nepalgo 
Gobernuaren Kabinetearen bilera)

Nepalgo Gobernuaren kabinetea 2009ko abenduaren 3an bildu zen, 
Kala Patthar-eko kanpamentu nagusian, Everest mendiaren oinetan, 5.242 
m-ra. Kabineteko kideak ondo jantzia eta oxigeno maskez hornituta bildu 
ziren, eta eduki sinboliko handiko bilkura historiko horrek bazuen helburu 
bat: klima aldaketak Himalaian izan duen eragina nabarmentzea, eta mundu 
osoari larrialdiko deia egitea, hamar puntu biltzen dituen adierazpen baten 
bidez. Hauek dira:

1. Klima aldaketak arriskuan jarri dituen Himalaiako mendiak eta 
mendiko ekosistemak babesteko, Asiako Hegoaldeko herrialdeekin eta beste 
herrialde batzuekin batera lan egiteko konpromiso sendoa hartzen dugula 
adieraztea, eta munduko herritar guztiak arazo honetaz ohartaraztea. 

2. Klima aldaketak Himalaiako eskualdeetan eta honen eraginpeko 
inguruetan izan ditzakeen eraginei eta horrek sorrarazitako egoera 
kaltegarriak murriztuko moduei buruzko kontzientziatze kanpainak abian 
jartzea, bai tokian-tokian eta bai nazioan, batez ere komunitate pobre eta 
baztertuetan, indigenen artean, daliten artean (ukiezinen kasta) eta emakume 
eta umeen artean, bertako bizimoduan eta bizibidean nola eragin dezakeen 
ikusita.

3. Aurrez, klima aldaketaren eragin negatiboak arintzea, eta nekazaritzan 
eta beste sektore batzuetan moldatzeko gaitasuna sustatzea, aurretiazko 
alerta sistema bat onartzea, klima aldaketari buruzko plan bat garatzea, eta 
esparru horretan beharrezkoak diren ezaguerak indartzea. 

4. Mendiko ekosistema zaintzeko helburuarekin, Nepalgo lurraldean 
gaur egun babestuta dagoen azalera, azalera osoaren % 20, zabaltzea %25era 
iritsi arte, eta herrialde honetan % 40 esleitzea basoz estalitako azalerari. 
Gure konpromisoa azaltzeko, Gaurishankar eta Apinapa eskualdeak 
kontserbazio eremu izendatzea.

5. Nepalen beharrekin bateragarriak diren proiektu eraginkorrak 
ezartzeko komunitatearen babesa lortzea, klima aldaketak Nepalgo 
sektore sozio-ekonomikoari eta, bereziki, ur baliabideei, nekazaritzari, 
biodibertsitateari, basoei, gizakion bizitzari eta osasunari ekarritako 
eragin negatiboei heltzeko helburuarekin. Eta, horrekin batera, garatutako 
herrialdeek beren BPGaren % 1,5 Klima Aldaketaren aurkako Funtsera 
bidera dezaten eskatzeko egindako proposamena babestea. 

6. Energia garbien garapenak eskualdean karbono igorpenak murriztuko 
dituen ustean, garatutako herrialdeak eta auzokoak ohartaraztea, teknologia 
moderno eta egokia inbertsioen bidez erraz eskuratzeko modukoa izan 
dadin.

7. Garapen Garbirako Mekanismoa proiektua (CDM)1 aldatzeko ekimena 
izatea, herrialde pobreentzat, Nepalentzat, adibidez, eskuragarriagoa eta 
onuragarriagoa izan dadin. 

8. Klima aldaketaren ondorio diren egoera arriskugarriei aurrea hartzeko, 
atmosferan berotegi efektuko gasen mailari 350 ppm-tik (milioiko parte) 
behera eutsi behar zaiola eskatzea, eta planetaren batez besteko tenperaturari 
industria garaiaren aurreko mailan eustea.

9. Klima aldaketak Himalaiako eskualdeko elurra eta glaziarrak urtzean 
zer-nolako eragina izan duen aztertzen duten ikerlan gutxi egin direnez, 

1  Kyotoko protokoloaren barnean hartutako erabakia: berotegi efektuko gasak murrizteko konpromisoa 
hartu duten industrializatutako herrialdeei (1. eranskineko herrialde deritzenei) garapen bidean diren 
herrialdeetan igorpenak murrizten dituzten enpresetan inbertitzeko aukera ematen die, alternatiba gisa eta 
horrelako gasak beren herrian murriztea garestiagoa denez. 

arlo honetan ezaguera behar horri erantzuteko ekimenez jokatzea. 

10. Berotegi efektuko gasen igorpena murrizteko deia egitea, gas 
horiek eta beste jarduera batzuek mendiko ekosistemetan eta Himalaian 
dituzten eragin larriak arintzeko. Berotegi efektuko gasen igortzaile diren 
herrialdeetatik ordaina lortzeko, guztiak gai honetaz ohartaraztea, eta 
horrela, gas horien eragin negatiboak jasaten dituzten herrialdeei eragindako 
kaltea arintzea.

 
 
2009ko abenduaren 7tik 18ra Kopenhagen (Danimarka) Klima Aldaketari 

buruz Nazio Batuek egindako Konbentzio Markorako atariko gisa balio 
izan zuen dei honek. Abenduaren 11n, Mendien Nazioarteko Egunean, 
bilkura kolateral bat antolatu zen, “Himalaia Salbatzeko Goi Bilera (S3H)” 
izena hartuta. Munduko klima aldaketak kezkatuta dauzkan Himalaiako eta 
mundu guztiko mendizaleek, nazioartean oso ezagunak diren pertsonek eta 
kezka hori partekatzen duten beste hainbatek, bilera egin zuten, eta berotze 
globalaren testuinguruan, Himalaiak aurrez aurre dituen desafioak azaleratu 
eta aztertu zituzten.. 

Manifestazioa Kopenhagen, Himalaia Salbatzeko Goi Bileran.

Nepalgo Gobernu Kabinetearen bilera Everesteko Kala Pathar kanpamentu nagusian. 

3.4. MENDIZALETASUNA ETA INGURUMEN HEZKUNTZA

“Mendizaletasuna eta ingurumen hezkuntza” (FEDME).

Hauxe du abiapuntu 2007ko apirilaren 21an Covadongan egindako 
Naturagune Babestuen eta Mendi-kirolen IV. Mintegian onartu zen testu 
honek: Espainian eta Europan, mendizaletasuna, hasieratik, kirolaren 
bidez natura ingurunea aztertu eta ezagutzeko nahiarekin lotuta egon da; 
kirol jarduera horren funtsak naturaren errespetua eta pertsonarentzat 
eta gizartearentzat positiboak diren balio eta jarreren ikaskuntza dira, 
eta mendizaleek ingurumen hezkuntzarekin hartuko konpromisoa 
etorkizunera proiektatzen du.

Mendizaletasuna eta natura ingurunea

- Mendizaletasuna ez da kirola soilik, pertsonaren eta gizartearen 
erabateko garapena sustatzen duen jokabide bat ere bada, eta natura 
ingurunearekin lotutako hezkuntza eta gizarte balioak eskaintzen ditu.

- Kirol jarduera hau garatzen den natura ingurunearen ezagutzak 
bermatzen du kirol hau egiten dutenek ingurumenarekiko errespetuzko 
jarrera izango dutela, eta horretarako, ingurumen jardunbide egokietarako 
protokolo eta kodeetan oinarritzen da, bai eta naturarako sarbidea eta 
gozamena arautzen duen indarreko legedia ezagutzean eta ulertzean ere.

Mendizaleen zeregina arautu gabeko ingurumen hezkuntzan

- (...) Mendizaletasuna (…) bitarteko egokia da natura ingurunea 
ulertzeko, esplorazioarekin, jakin-minarekin eta naturaren ezagutza 
zuzenarekin lotutako osagai sendoa duen jolas eta kirol jarduera baten 
garapenaren bitartez. Federazioek eta taldeek paisaien dibulgazio aktibo 
eta arduratsua egiten jarraitu behar dute, eta beharrezkoa da ingurumen 
eta kirol kudeatzaileek motibazio eta behar horiek kontuan izatea.

- Haur eta gazteen sektorean txangoak antolatzen dituzten erakundeen, 
mendi taldeen eta federazioen zeregina funtsezkoa izan da eta da balioak 
transmititzeko orduan eta ikasteko laborategi sozial gisa (...).

- Sortu zirenetik, mendi erakundeak aitzindariak izan dira 
elkartegintzaren esparruan mendiak babesteko eta defendatzeko orduan.

- Taldeetako natura ordezkaritzen bitartez, ingurumenaren esparruko 
dibulgazio eta sentiberatze ekintzak egiten ari dira toki eta eskualde mailan. 
Balioak eta jokabide etikak transmititu dira, ingurumen arazoen aurreko 
parte hartze aktiboan eta kirol jarduera arduratsuan oinarritutakoak (...).

- (...) mendi elkarteek eta horien federazioek lan handia egin dute 
ibilbideekin lotutako argitalpenen esparruan, eta ibilbideak egiteko paisaia 
eta toki asko ezagutarazi dituzte, normalean naturara errespetuz hurbiltzeko 
premisarekin. Naturarekin arduraz jokatzen duen dibulgazioko zeregin 
hori (…) dibulgazio ekintzekin osatu eta koordinatu behar da eremu 
babestuak kudeatzerakoan, eta baita beste argitalpen sektore batzuekin 
ere, hala, erabiltzaileak eta irakurleak naturaguneen erabilera arduratsua 
egitera bultzatzeko ahalmena izango duen informazioa lortzeko.

- Mendiko profesionalen esparru zabalean, aterpetxeetako zaindariek 
naturagune babestuen kudeatzaileekin batera lan egiten dute, eta gune 
horietan garatzen den ingurumen sentsibilizazioaren erreferente bihurtzen 
dira horrela.

Parte hartzea, boluntariotza eta ingurumen hezkuntza

- Parte hartzea funtsezko tresna da mendizaletasuna praktikatzen duten 
pertsonak informatuta egoteko eta sentsibilizatzea eta natura defendatzeko 
gaitasuna izatea lortzeko (…)

- Ingurumenarekin lotutako boluntariotzak oinarri sendoa du Espainian, 
eta mendizaleek osatzen dute hein handi batean; beraz, arreta eta laguntza 
berezia merezi du, batez ere naturagune babestuetan.

Gomendioak

1. Mendizaleen artean ingurumen hezkuntzan inplikatutako guztiek 
(federazioak, administrazioak, bertako biztanleak, etab.) lan egitea komeni 
da (…)

2. Beharrezkoa da herri administrazioetan eta irabazi asmorik gabeko 
erakundeetan (GKEak, kiroletakoak, ingurumenekoak, kulturalak, 
gazteenak, etab.) mendi taldeek eta federazioek mendizaletasunean hasteko 
ikastaroei eta ingurunea ezagutzeko teknikei dagokienez egindako zeregin 
garrantzitsua hedatzea eta bultzatzea, herritarra naturara hurbiltzeko 
errespetuzko estrategia gisa.

3. (...) Ingurumen administrazioek eta kirol federazioek ingurumenarekin 
lotutako jardunbide egokien kodeak hedatzeko lan egin behar dute, hala, 
mezuak eta jokabideak modu eraginkorragoan hedatu ahal izateko federatuen 
artean eta mendiengatik ardura sentitzen duten talde guztien artean.

4. (…) Kirol eskoletatik eta administrazioetatik kirol teknikarien 
titulazioak babestu behar dira (ingurumenaren esparruko prestakuntza 
barne hartzen dute, bereziki ingurumen sentsibilizazio eta interpretazioko 
moduluak), eta naturagune babestuen erabilera publikoa kudeatzen dutenen 
eta mendiko profesionalen artean, elkarrekin lan egiteko bideak ezarri 
behar dituzte, hala, arlo horretan prestakuntza hobea izaten laguntzeko, 
eta, ondorioz, gidatuko dituzten pertsonei ingurumen balioak eta jarrerak 
transmititzeko.

5. (…) Naturagune babestuak kudeatzen dituzten erakundeek GR eta PR 
bidezidorren sareak babestu behar dituzte, eta aholkuak eman behar dituzte 
ibilbide horiek ingurumen interpretazioko eduki gehiago izan ditzaten; 
batez ere bertako bidezidorretan edo ibilbide laburretan, ingurumenarekin 
lotutako ezagutzak eta jokabideak errazago transmititzeko egokiak izan 
baitaitezke. Halaber, koordinazio handiagoa lortu behar da federazioen 
eta ingurumen administrazioen artean bidezidor berriak bultzatzeko eta 
seinaleztatzeko orduan.

6. Gizartean teknologia berriak erabiltzeak lan baliabide bat eman behar 
die federazioei eta taldeei euren bazkideei eta, oro har, gizarteari, ingurumen 
hezkuntzari buruz modu arduratsuan eta iraunkorrean informazioa 
emateko.

7. Federazioek eta erakunde publikoek motorrik erabiltzen ez duten 
kirol jarduerak, mendia ezagutzeko modalitate iraunkorra eskainiko 
dutenak, bultzatu behar dituzte naturara hurbiltzeko (beti ere, arauzko 
legediaren barnean), eta ingurumen jardunbide egoki horien bidez kutsadura 
atmosferikoa murriztuko litzateke eta klima aldaketaren mehatxuen aurrean 
mendiak zainduko lirateke.

8. Federazioek eta administrazioek mendiarekin lotutako dokumentazio 
zentroak bultzatu eta babestu behar dituzte. Zentro horien helburuak honako 
hauek izango dira: ingurumen hezkuntzan dauden zerbitzuak eguneratzea 
eta hedatzea, eta irakasleentzat eta erakundeentzat tresna eta aholku iturri 
izatea. Herri administrazioek dokumentazio zentro horiek sortzen eta 
mantentzen lagun dezakete, lankidetzarako hitzarmen markoen bitartez.

9. Federazioek irakasleentzat (irakasleak, teknikariak, gidariak, 
zaindariak, taldeetako begiraleak, etab.) antolatzen dituzten ingurumen 
hezkuntzako eta sentsibilizazioko etengabeko prestakuntzarako programak 
ugaritzearen alde egin behar da, federazioen eta ingurumen, hezkuntza eta 
kirol arloetan eskumena duten herri administrazioen arteko hitzarmenen 
bitartez. Ildo berean, federazioen eta goi mailako nahiz ikerketako 
irakaskuntza erakundeen arteko lankidetza bultzatzen jarraituko da, 
naturagune babestuen sarbidea, azterketa eta ingurumen ebaluazioa 
errazteko eta horien gizarte funtzioa areagotzeko.

10. Naturagune Babestuetako Erabilera Publikoko eta Ingurumen 
Hezkuntzako programek eta planek federazioen eta taldeen parte hartze 
aktiboa bultzatu beharko lukete erabilera publikoko arauen hedapenarekin 
lotutako gaietan, naturan kirol jardueren antolamendu egokia bultzatuz eta 
ingurumenaren arloko arduradunak eta bazkideak prestatuz.

11. Naturagune babestuetako harrerarako instalazioak eta mendiko 
aterpeak hezkuntza, dibulgazio eta interpretazio programetan integratu 
behar dira, eta ingurumena gehiago babesteko jokabideak bultzatuko 
dituzten mezuak hedatzeko euskarri izan beharko lukete, oro har, bisitarien 
eta, zehazki, mendizaleen parte hartze aktiboa bultzatuz.



Beste adierazpen interesgarriak 

92

12. Testuinguru honetan, naturaguneen kudeatzaileen eta mendi 
federazioen artean aldian behingo topaketak edo bilerak ezartzea proposatzen 
da (gizartearen eta ingurumenaren arteko komunikazio plataforma moduan), 
hala, elkarren programak edo ingurumen sentsibilizaziorako ekintzak 
bultzatzeko eta ekintza horiek inguru horietan natura errespetatuko duten 
eta mendi-kirolekin bateragarriak izango diren jarrerak eta balioak susta 
ditzaten.

Mendien Nazioarteko Egunaren ospakizuna Guadarrama mendizerran.

4. KAPITULUA

AZKEN AZTERKETA ETA GOGOETA

Mendi inguru hauskorrek gero eta eraso handiagoak jasaten dituzte, eta 
mendi-kirolak eta turismo jarduerak ugaritzeak eta gero eta jende gehiago 
biltzeak beren eragina izan dezakete; horrez guztiaz jabetuta sortu dira mendia 
babesteko adierazpenak.

Ingurumenaren babesa aldarrikatzen duten adierazpenen zerrenda luzea 
den arren, UIAAren Katmanduko Adierazpena (1982) aitzindari izan zen, 
mendizaleak berak eta horiek mendi inguruneak eraginkortasunez babestu 
beharraz zuten kontzientzia izan baitzituen oinarri. Mendien degradazioaren 
aurka eta ingurumenarekin eta bertako kulturekin errespetuz jokatuko duen 
mendizaletasunaren alde, mendi inguruetara askatasunez jotzeko eskubidearen 
alde... egindako deia izan zen. Katmanduko Adierazpena, oso luzea ez izan 
arren eta mendietako arazoak oso modu orokorrean aztertu arren, aurrerapauso 
handia izan zen mendizaleentzat, eta UIAAk nahiz beste erakunde batzuek 
aurrerago egin zituzten adierazpenetarako erreferentea izan zen. 

Handik urte gutxira, 1987an, “Mountain Wilderness” mugimenduak, 
Biellako Tesiaren bitartez, bere sorrera iragarri zuen; tesi horrek mendiak 
babestea eskatuko du, baina, kontserbazio eta ingurumen arlo hutsetatik 
haratago eginez, filosofiaren eta moralaren esparruetan sartuko da. Doktrina 
honen funtsa wilderness kontzeptua da, “giza jarduerek aldatu ez duten 
natura ingurune edo natura landugabe” gisa itzul daitekeen kontzeptua, baina 
faktore psikologikoak eta etikoak ere hartzen ditu bere baitan. Katmanduko 
Adierazpenaren ingurumenaren esparruko aldarrikapen berberak jasotzen 
ditu, baina gehiago zehazten eta sakontzen ditu. Autokritika ere egiten du, eta 
mendizaleen eta horien taldeen ardura onartzen du, gehienetan zeharkakoa 
edo oharkabekoa izan bada ere, gaitzesgarria baita berdin-berdin. Jakina, 
mendiaren bereizkuntzarik gabeko eta gehiegizko “zibilizazio” prozesuaren 
aurka agertzen da, besteak beste, eskiatzeko pisten eraikuntzaren, 
aterpetxeen ugaritzearen edo aurretik zeudenen handitzeen aurka, ekintza 

horien helburu bakarra mendira gero eta jende gehiago erakartzea baita, 
eta jende horren aisialdiko kontsumo beharrak asetzea. Baina, ekologiaren 
edo paisaiaren ikuspegitik ingurunean eragin txikia duten esku hartzeak 
ere, adibidez mendian utzitako soka finkoak edo margotutako seinaleak, 
eztabaidagarriak dira MWren ikuspegitik, inguruneari misterioa eta 
aurkikuntza pertsonalak ematen duen poza kentzen baitiote, eta horiek dira, 
hain zuzen ere, wilderness kontzeptuaren balioen funtsak. Oraingoan ere, 
ingurumenaren esparruko aldarrikapenek mendizaletasunaren printzipio 
etiko eta moraletara garamatzate. 

Autore batzuek MWren eskaerak elitista eta esklusibotzat hartu dituzte, 
kontraesan handiak ikusi dizkiete, eta garapen bidean diren herrialdeetara 
oso nekez eraman daitezkeela diote. Horren guztiaren eta baliabide material 
mugatuak izatearen ondorioz, MWren proiektuak ez du eragin handirik 
izan gizartean, eta proiektua ez da sendotu. Baina, hori egia izan badaiteke 
ere, proiektu horren mezuak eragina izan zuen eta eztabaida sakona sortu 
zuen mendizaletasunaren barnean, eta gaur egun oraindik bizirik jarraitzen 
du eztabaida horrek. Horren erakusgarri da hainbeste urteren ondoren 
ere etikako eta jardunbide egokien adierazpenak argitaratzen jarraitzea 
mendizaletasunaren esparruan. 

2002. urtean, UIAAk Tiroleko Adierazpena argitaratu zuen, mendi-
kiroletan ohitura onak izateari buruzko balioak eta printzipioak jasotzen 
dituena. Wildernessaren kontzeptu filosofikoa sakontzen ez duen arren, 
bada testu osoan nagusitzen den goiburu bat, filosofia horren zati bat 
islatzen duena: mendietan edo eskalatzeko paretetan aztarnarik ez uztea 
(“leave no trace”). Bi adierazpenek bisitan doazen mendizaleek bertako 
biztanleenganako eta horien kulturarenganako errespetua eskatzen dute 
baita ere. 

UIAAren Mendiko Etikari buruzko Adierazpenak (2009) Tiroleko 
Adierazpena eguneratu du duela gutxi, eta bi artikulu gehitu dizkio. 
Mendian oxigeno osagarria erabiltzeari eta mendi garaietako espedizio 
gidatu komertzialei buruzko artikuluak dira. Tiroleko Adierazpenean, 
estiloari buruzko 8. artikuluko jarraibideetan, hauxe jasotzen da: “mendi 

handietan estilo ona izateak soka finkorik, errendimendua hobetzeko 
drogarik edo oxigeno osagarririk ez erabiltzea inplikatzen du”. Mendiko 
Etikari buruzko Adierazpenean, hala ere, atzera egiten dute eta baldintza 
etikoak mendizale bakoitzaren esku uzten dituzte, eta erabilitako oxigeno 
bonbonak menditik jasotzeko beharra ezartzen dute soilik. Espedizio gidatu 
komertzialei dagokienez, Tiroleko Adierazpenaren aurrekoak, Mountain 
Code amerikarrak, espedizio horiek gehienez ere 6.500 metroko mendietara 
egitea eskatzen zuen, baina Tiroleko Adierazpenean muga hori kendu zen 
eta, azkenean, Mendiko Etikari buruzko Adierazpenean “espedizio horiek 
euren zaintzapean dauden bezeroen mugak onartu eta horien segurtasuna 
bermatu” behar dituztela ezartzen da. Beraz, aurreko adierazpenekin 
alderatuta, gehiegizko diplomazia ikusten da, eta ohitura onen exijentzian 
atzera egin da modu nabarmenean.

Mendi inguruetara askatasunez jotzeko eskubidea funtsezkotzat jotzen 
da mendizaleen taldeek egindako adierazpen ia guztietan (Katmandu, 
MW, Kranjska Gora, Tirol...), baina, betiere, ingurumena errespetatuz eta 
arduraz jokatuz. Batzuetan gatazka politikoen ondorioz, beste batzuetan 
jarduera kontserbazionista jakin batzuen mugen ondorioz, mendizaleei 
mugatu egin zaie inguru horietara jotzeko aukera. Kexu hori agertzen 
zuen FEDMEk 1995eko Caceresko Adierazpenean, hain zuzen ere, 
mendizaleek babestutako inguruetara joateko gero eta oztopo handiagoak 
izateaz arrazoi kontserbazionisten ondorioz; bien bitartean, agintariek ez 
dituzte ikusten toki mailan nahiz maila globalean ingurumenari eragiten 
dioten arazo larrienak eta erasokorrenak: hirigintza presio handia eta 
neguko kiroletarako azpiegitura handien eraikuntza. Adierazpenak bere 
gain hartzen du aurrez mendizale guztien ingurumenarekiko jokabide 
arduratsua, mendi inguruetara askatasunez joatea justifikatuz. Hala ere, 
badirudi azken urteotan asko hobetu direla naturagune babestuetako 
agintarien eta mendi-kirol jarduerekin lotutako erakundeetako ordezkarien 
arteko harremanak eta komunikazioa, FEDMEren Gredosko Adierazpenean 
(2008) ikus daitekeenez. Natura ingurunea jarduketarako gunetzat duten 
mendi federazioen, profesionalen eta teknikarien arteko lankidetzari eta 
elkar ulermen maila berberari eusteko eskaera egiten du. Mendizaleek 
ingurumenaren esparruko hezkuntza prozesuetan profesionalekin batera 

lan egiteko konpromisoa hartzen dute, mendi-kirolekin lotutako ohitura 
onei buruzko ezagutzak areagotzeko.

Kranjska Gorako Adierazpenean (1997), UIAAk gehiago sakondu zuen 
mendi inguruneari eragiten dioten ingurumen arazoetan. Dokumentu horrek 
mendiek jasaten dituzten ingurumen-inpaktuak zerrendatzen ditu (arrazoi 
globalen ondoriozkoak nahiz mendizaletasunaren ondorio direnak), eta 
UIAAren ustez, mendizaleek mendi ingurunearentzat etorkizun iraunkorra 
bermatzen laguntzeko garatu beharko luketen zeregina lantzen du. Mendiko 
ekosistemak eta komunitateak mehatxatzen dituzten inpaktuen artean, 
besteak beste, inguru sentiberetan izan ohi den gehiegizko bisitari kopurua 
aipatzen da (mendizaleak barne), bereziki inguru ezagunetan, mendi 
garaienetako kanpamentu nagusietan, adibidez. Hala ere, UIAAk onartzen 
du mendiak, askotan, bertako komunitateentzat eta, oro har, gizadiarentzat, 
funtsezkoak diren produktuen iturri direla, eta mendiko turismoa oso 
diru iturri garrantzitsua dela bertako komunitateentzat. Baina ekarpen 
ekonomiko horrek, modu egokian kontrolatzen ez bada, ondorio negatiboak 
izan ditzake ingurunean eta bertako kulturetan, mendi inguruetan bereziki 
ahulak baitira horiek, eta are gehiago garapen bidean dauden herrialdeetan. 
MW mugimenduak Biellako Tesian salatu zuen ingurunea hondatzen duen 
eta bertako biztanleei euren kulturan eta ongizate materialaren ideian 
aldaketa sakonak eginarazi dizkien turismo masiboa bultzatu dela askotan, 
kontuan izan behar baita kultura horiek ez daudela prestatuta diru fluxu 
handiak eta ondasun materialak horren erraz eskuratzen.

Mendien Gutunak, 2005. urtean RedMontañask bultzatutakoak, hauxe 
du helburu: mendien babesa bermatzeko (natura, paisaia eta kultura balioak 
zaintzeko) gai izango diren politika integralak diseinatzea, mendiko 
jendearen gogo-berdintasuna, ongizatea eta garapen orekatua bermatzeko 
bide bakarra horixe delako; eta gizarte osoaren gogo, interes eta igurikimen 
espiritualak, etikoak, zientifikoak, aisialdiari lotutakoak edota beren bizitzari 
dagozkionak aseko direlako horrela. Kudeaketaren oinarri kontzeptualak 
ondarea kontserbatzea eta, hala dagokionean, berreskuratzea izan behar du; 
eta babestutako baliabide guztiei balioa ematea eta kudeaketa arrazionala 
garatzea izango du helburu estrategiko, mendiko biztanleen ongizatea eta 

kolektibitate osoaren igurikimenak betetzen direla bermatzeko. Mendien 
Gutuna, Europar Mendi-Eskualdeetako Gutunaren egokitzapena da, Estatu 
espainiarreko errealitatera egokitua, hala, babesteko politiken diseinua 
bertako errealitatearen arabera hobeto zehazteko aukera izateko. Aldiz, 
UIAAren Argeoko Gutuna (2005), nazioarteko mendiko eskualdeentzat 
planteatuta dago, baina, bereziki, mendiko turismoa duela gutxi ezagutu 
duten eskualdeentzat (garapen bidean dauden herrialdeak), ondoren, 
toki bakoitzeko ezaugarri eta beharretara egokitu ahal izateko. Mendiei 
buruzko Gutunak bezalaxe, bertako komunitateek kontuan hartzeko 
gomendio orokorrak eskaintzen ditu. Politika horiek guztiek abiapuntu 
hauxe izan behar dute: ondarea zaindu eta gordetzeak betetzen duen funtzio 
garrantzitsua ezagutu behar du gizarteak, eta mendian bizi den jendearen 
ongizatea eta garapen osoa bermatu behar ditu.

Mendizaleok iraunkortasunaz dihardugunean, natura inguruneko kirol 
eta turismo jarduerak beronen kontserbazioarekin eta mendian eta landa 
inguruetan bizi direnen bizimoduarekin bateragarri egiteaz ari gara, 
natura ezin uko eginezko ondare den neurrian. Mendizaleen ikuspegitik, 
Mendizaletasunak eta xendazaletasuna landa-inguruetako biztanleriaren 
garapen iraunkorrean bete duten funtsezko zeregina ere azpimarratzen du 
FEDMEk. Caceresko Adierazpenaren espirituan oinarrituta, kirol jardueraren 
eta naturaren kontserbazioaren arteko bateragarritasuna defendatzen du, eta 
mendizaletasunak eta xendazaletasunak landa-inguruetako komunitateen 
garapenari egin behar lioketen ekarpenari buruzko gomendioak ematen 
ditu; horrekin batera, bertako biztanleriaren, kudeatzaileen, teknikarien eta 
kirol federazioen arteko komunikazio egokia izatea beharrezkoa dela ere 
azpimarratzen du.

Kirolaren ikuspegi zorrotzetik, Europako Kirolaren Gutunean adierazten 
den moduan ulertu behar dugu iraunkortasuna: 

“Jendearen ongizate fisikoa, soziala eta mentala belaunaldiz belaunaldi 
bermatzeko eta hobetzeko, ezinbestekoa da kirol jarduerak munduko 
baliabide mugatuetara egokitzea, eta kirola garapen iraunkorraren eta 
ingurumen administrazioaren printzipioen arabera egitea”.

Mendi-kirolei eta iraunkortasunari buruzko berariazko dokumentu 
batzuek kirol modalitate bakoitzean hartu beharreko ingurumen neurriak 
gomendatzen dituzte. FEDMEk naturagune babestuetako eskaladari eta 
troka jaitsierari buruzko dokumentu bana ditu, eta dokumentu horiek 
inguru horietan kalterik ez eragiteko gomendioak ematen dituzte; Tiroleko 
Adierazpeneko “leave no trace” kontzeptuan oinarritzen dira gomendio 
horiek, baina berriro ere agintariekin hitz egitea eta inguru horietara jotzeko 
mugek behar bezala frogatutako oinarri zientifikoa izatea eskatzen dute. 
“Green Cross” mugimenduak mendi-kirol bakoitzean izan beharreko 
ohitura on zehatzak ere deskribatzen ditu, modu laburrean bada ere, “Kirol 
ez-olinpiarretarako ingurumen eta iraunkortasun gida” lanean (2008).

Klima aldaketaren arazoari dagokionez, mendiek protagonismo handia 
hartu dute gaur egun, poloekin batera, klimaren eragina jasaten duten 
planetako ingurune sentiberenak baitira. Nepalgo Gobernuak nazioarteko 
komunikabideen eta komunitatearen arreta erakartzea lortu zuen, 
gobernuko kabineteak Everesteko Kala Patthar (5242 m) kanpamentu 
nagusian egindako bilera ikusgarriari esker. Adierazpen horren mezuak 
oihartzun handia izan zuen, eta aitzakia moduan erabili izan da, adibidez, 
2009ko abenduan Kopenhagen egindako Klima Aldaketari buruzko Goi 
Bileran hainbat aldarrikapen egiteko. Besteak beste, Nepalgo Gobernuak 
Himalaiaren eraginpeko herrialdeen arteko lankidetza eskatu zuen, guztiek 
batera borroka egiteko klima aldaketaren aurka, baina, batez ere, herrialde 
garatuei zuzendu zizkien eskaerak, horiek baitira gehien kutsatzen dutenak, 
eta gutxienez BPGaren % 1,5 Klima Aldaketaren aurkako Funtsera 
zuzentzeko eskatu zien. Planeta osoan isurtzen diren berotegi efektuko 
gasen % 0,25 isurtzen ditu soilik Nepalek, baina, hala ere, herrialde hori ari 
da klima aldaketaren eragin handiena jasaten planeta osoan.

Everesteko Adierazpenak hainbat kritika izan ditu. “The Himalayan 
Times” egunkariaren arabera, Baso Komunitarioen Erabiltzaileen 
Federazioak (FECOFON), gobernuak, munduaren arreta erakartzeko asmoz, 
eremu babestu eta parke nazional berriak iragartzeko hartutako presazko 
erabakia kritikatu du. Euren ustez, “gobernuak ezin du ezikusiarena egin 

baso komunitatearen erabiltzaileek basoak babesteko orduan betetako 
eginkizunaren aurrean”.

Baina, arazo globala denez, zer ekarpen egin dezakete mendizaleek 
klima aldaketaren eta horren ondorioen aurrean? 

Mendizaleak arduratuta daude klima aldaketa mendietan izaten ari 
den berehalako ondorioen aurrean, izan ere, mendiak baitira beraien kirol 
esparruak. Mendian nahiz eguneroko bizitzan koherenteak izateko eta ohitura 
iraunkorrak garatzeko deia mendizaleen kolektibo guztiek barneratutako 
zerbait da, klima aldaketaren aurkako borroka horretako lehenengo urratsa 
baita. UIAAk nahiz FEDMEk, mendizaleek, beren azterketa historikoen 
eta glaziarren eta elurguneen murrizketari buruz duten ezagutzaren bitartez, 
jendea klima aldaketaren aurrean kontzientziatzeko egin dezaketen funtsezko 
ekarpena azpimarratzen dute. Hala ere, badirudi FEDMEk glaziarrei buruz 
egindako adierazpena klima aldaketaren ondorioz kontuan hartu beharreko 
gomendio tekniko batzuetara mugatzen dela. Arazo larri horren aurrean 
kontzientziatzeko kanpaina sakonago bat egin beharko litzateke. 

Kanadako Klub Alpetarrak hainbat gomendio eta urrats prestatu ditu, 
eta beste mendi talde batzuentzat erreferentzia izan daitezke. Besteak beste, 
honakoa azpimarratzen du: kolektibo honek baditu alpetar inguruetan 
klima aldaketak duen eraginari buruz jendea ohartarazteko beharrezkoak 
diren ezagutzak eta esperientzia. Mendira joateko eta mendiaz gozatzeko 
pribilegioa dugunez, naturari behatzeko eta klima aldaketaren dinamikari 
buruzko gauza berriak ikasteko betebehar morala dugu, ondoren, ezagutza 
hori besteei adierazteko eta jendea arazo horren aurrean kontzientziatzeko.

Etengabe ikastea eta, ahal dugunean, gure ezagutzak gure inguruko 
jendeari adieraztea, horixe izan behar litzateke gure ikurritza. Mendizaleen 
kolektiboa, FEDMEren “Mendizaletasuna eta ingurumen hezkuntza” 
dokumentuak adierazten duenez, zientziaren eta jendearen arteko 
komunikazio zubia da, eta funtsezko zeregina betetzen du ezagutzen 
hedapenean eta ingurumenaren esparruko kontzientziazioan.

Mendiko ekosistemak ez dira independenteak planetako gainerako 

ekosistemekiko, noski, ez eta itsasoekiko ere. Bestalde, ez daude soilik 
alpinistak edo mendizaleak diren pertsonak, horrez gain beste lanbide bat 
izaten baitute bizi ahal izateko; lanbide horri lotutako bizi ohiturak izaten 
dituzte, eta bizimodu horrek, hein handiagoan edo txikiagoan, ingurumenean 
eragina izan dezake. Ezin dugu ahaztu arazo globala dela honakoa, eta 
modu integralean egin behar zaiola aurre, ez dela zatitzea komeni. Baina, 
aldi berean, errazagoa eta eraginkorragoa da jendea inporta zaizkion gauza 
zehatzekin kontzientziatzen hastea, eta, hortik abiatuta, poliki-poliki, beste 
toki, ekosistema eta espezie batzuekin ere jokabide berbera hartzea. Bestela 
esateko, arazo globalei ekintza lokalekin egin behar zaie aurre, eta mendi-
kiroletan gabiltzanok interes bera daukagu: gure kirol esparrua babestea, 
alegia, mendia...

Ba al da ekintzak aurrera eramateko leku hoberik?

Hitz hori esateak aurkako emozioak so-
rrarazten ditu nire baitan. Urrutitik begiratu-
ta, ikusten ditudan paisaiak edertasuna dira. 
Orbela zapalduz haranetan barrena abiatzen 
naizenean, kultura bihurtzen dira. Gora iris-
ten naizenean, gailurrak zapaltzen ditudane-
an, historia dira. Azkenik, horietatik jaisten 
naizenean eta urruntzen naizenean, ilunaba-
rreko argien ondorioz luzeagoak dira itzalak, 
iluntasunak hartzen ditu hegiak, eta amaitzear 
dagoen egunaren azken argiek gailurrak ba-
besten dituzte soilik; orduan, eskuraezina de-
nak nigan sortzen duen xarma bereziarekin 
begiratzen diet berriro!

Askotan, horien erakargarritasuna sentit-
zen dugunok, maite ditugunok, horiek trans-
mititzen dizkiguten balioekin bizitzen ahale-
gintzen gara, ahal dugun neurrian.

Ba ote da mirari zoragarri horiek zaindu 
nahi ez dituen inor?

A! Ez dizuet esan, baina Mendiez ari 
nintzen.

LEKUKOTZAK

Josune Bereziartu
Donostia, 2010eko urtarrilak 26 

Ikerlan honetan aztertutako adierazpenetan 
nahiz, oro har, nazioarteko arautegian 
oinarrituta mendietara joateko eskubidea 
egitura daiteke, banaka nahiz taldean ingurumen 
egokiaz gozatzeko dugun eskubidearen osagai 
berezi gisa; eta eskubide horri ekarpena 
egiten dioten oharren aplikaziorako tresna 
praktikoak natura inguruetan parte hartzeko 
printzipioekin eta eskubideekin zuzenean lotuta 
dauden beste formula eta teknika batzuen bidez 
horni daitezke. Babestutako eremuen tipologia 
guztietara joateko eta horiez gozatzeko 
eskubidea barne hartu behar du horrek. 
Alderdi horiek aplikagarriak dira bai sistema 
juridiko bakoitzaren barnean bai nazioarteko 
legedian bertan. Horrekin, mendiak babesteko 
eta horiez gozatzeko alderdi teorikoak, oro har, 
Zuzenbidearen aldetik babes egokia izango 
luke. Baina, mendian bezala, kanpamentu 
nagusitik gailurrera igotzea ez da lan erraza 
izaten

Xabier Ezeizabarrena

Ingurumen abokatua eta mendizalea
Zuzenbidean doktorea (UPV/EHU)

Donostia, 2010eko urtarrilak 25.



MENDIEN BABESARI BURUZKO ADIERAZPENAK

103

 Caceresko Adierazpena onartu zenetik hamar 
urte baino gehiago igaro dira, eta egoera aldatu 
egin da. Mendizaleek arduratuta jarraitzen dute 
euren kirol esparruaren murrizketagatik, baina, 
aldi berean, gero eta argiago dute araudiak, 
ikerketa zientifikoetan oinarrituta badaude, 
egokiak direla. 1999. urtetik, FEDMEk 
eztabaida foroak bultzatu ditu naturagune 
babestuetako kudeatzaileekin eta, horregatik, 
liburu honetan jasotako adierazpenak 
ez dira alde bakar baten borondatearen 
adierazpenak, baizik eta mendizaleen eta 
ingurumen administrazioetako teknikarien 
arteko adostasunaren adierazpenak, nahiz 
eta beste erakunde batzuetan ez den hala 
izaten. Etorkizunean komunikatzeko moduetan 
sakondu behar da, natura ingurunearen 
kontserbazioa eta mendi-kirol jarduerak 
bateragarri izan daitezen, betiere, zientzian 
oinarritutako irizpideen arabera. Baina 
planetako mendilerro handietan beste 
planteamendu bat egin beharko litzateke. 
Estatu aberatsek asko egin behar dute beren 
aldetik garapena kontserbazioaren etsai 
izan ez dadin, eta kontserbazioak herrialde 
pobreetako −gerra egoeran horietako batzuk− 
garapena oztopa ez dezan.

José María Nasarre

Sarbideei eta Naturari buruzko 
arduraduna  FEDMEko 
Zuzendaritza Batzordea

Zaragoza, 2010eko urtarrilak 25.

Adiskide horiek:
 
Atsegin handia izan dut mendizaletasuna 

beren interes eta helburu zehatzak lortzeko, 
normalean ospea edo dirua lortzeko, erabili 
nahi dutenen interferentzietatik salbu 
gordetzeko zuen planen berri izatean. Eskain 
diezazuekedan aipamenik egokiena Bob Dylan 
maisuarena da: 

 
                             
‘The rules of the road have been lodged
It’s only people’s games you’ve got to dodge
But it’s alright Ma, it’s life and life only’

“Errepideko arauak ezarrita daude.
Jendearen trikimailuak saihestu behar dituzu   
soilik. 
Baina hala da, ama, horixe da bizitza, besterik 
ez.” 
 
 Gauza gehienak ondo hasten dira, baina 

azkenean usteldu egiten dira (...) Pozten nau 
gogor ekin eta gure eskalada norabide onean 
eutsiko duten profetak badaudela jakiteak. 

 
Berg heil!

Doug Scott

Wigton (Cumbria)

2010eko otsailak  24 

“EZ DUT GEHIAGO KOPIATUKO”

“Idatzidazu 100 aldiz”, esaten zuen irakasleak 
eskolan. Zigor arrunta zen hori irakasleek 
zigortzeko ahalmena zuten aspaldiko urte haietan. 
Parke natural bateko arauetan −parkearen izenak 
ez dio axola− piraguismoa egitea debekatuta 
zegoela jartzen zuen. Pirinioetako inguru batzuk 
zeharkatzeko hainbat egun behar badira ere, 
debekatuta dago inguru horietan bibaka egitea, 
parke nazionaletatik igarotzen diren ibai askotan 
bainatzea debekatuta dago… 

Gauza bitxia da, izan ere, arraunean egitea 
debekatuta dagoen parke natural horretan 
ezinezkoa baita arraunean egitea, hain zuzen ere, 
bainatzeko ere ur emari nahikorik duen ibairik ez 
dagoelako; bestalde, bibaka egitea debekatuta 
dagoen inguru horietako asko eski estazioetatik 
hurbil daude, eta aparkaleku handiak, igogailu 
sareak, kafetegiak eta bestelako instalazioak edo 
urbanizazioak, uda partean mamuen bizileku 
diruditenak, hartzen dituzte. Bainatzea debekatuta 
dagoen ibaietan, berriz, ez da inor bainatzen 
−hiruzpalau txoro izan ezik−, udan ere ura 
izoztuta egoten baita. Duela hiru urte inguru, 
ez zidaten Teidera igotzeko baimenik eman, 
bidea izoztuta zegoelako! Eta haiek, funtzionario 
zintzoak, ezin zuten erantzukizun hori euren gain 
hartu, inork halakorik eskatu ez zien arren. Bidea, 
parke nazional baten bihotzean urtero milaka eta 
milaka pertsona eramaten dituen teleferiko horren 
irteeran “hasten” den bidea. Elurra dagoen 
aukera urrietan ere ezin da eskiatu, ez eta oinez 
eraman daitezkeen eta zaratarik ateratzen ez 

Juanjo San Sebastián 

Bilbo, 2010eko urtarrilak 31



Azken azterketa eta gogoeta

106

duten tramankuluetan hegan egin ere... Absurdoen 
zerrenda amaigabea izan daiteke.

Naturaren babesarekin konpromiso handia 
hartu duen gizon jakintsu eta sentibera batek, 
Eduardo Martínez de Pisónek, gezurra iruditu 
arren, adiskide dudanak, esaten du zentzugabekeria 
horien arrazoia “funtzionario asko izatea” dela. 
Bera ere funtzionarioa da: duela gutxi hartu du 
erretiroa −ofizialki soilik, zorionez− Madrilgo 
Autonomia Erkidegoan Geografia katedradun 
gisa duen lanpostuan. Beraz, ez naiz oro har 
”funtzionarioekin” sartuko, Jainkoak libra 
nazala!. Eduardo nire adiskidea, arau horiek toki 
batetik bestera eramateko, besterik gabe kopiatzen 
dituzten funtzionarioez ari zen, arauek toki berri 
horretan zentzurik ez izan arren, eta beren lana 
ondo pentsatzeko denbora hartzen ez duten 
funtzionarioez, edo, edozein gatazka saihesteko, 
ustezko ekologisten presioen aurrean men egiten 
dutenez… 

Mendiak babestea galbahe lana egitea da, 
mendietara joateko aukera ordain dezaketenei 
soilik emanez. Fidagarria den eta berdintasunaren 
alde egiten duen moneta bakarrarekin, hots, 
ahaleginarekin, ordain dezaketenei. Txoko jakin 
batzuk ikusteko ahalegina egiteko gai direnak 
pasako dira. Gainerakoak ez. Horixe da ezjakin 
honen ikuspegia. Ziur naiz beharrezkoak direla 
baita ere euren lana zorrotz egiten duten adituek, 
legelariek, ekologistek, funtzionarioek eta abarrek 
prestatutako arauak, legeak eta murrizketak. 
Baina bustitzen eta zikintzen jakin behar dute. Eta 
ez dute kopiatu behar.  

Adierazpenak eta dokumentuak:

-  Katmanduko Adierazpena:
	 www.theuiaa.org/upload_area/files/1/kathmandu_declaration(0).pdf
- Kranjska Gorako Adierazpena:
	 www.theuiaa.org/upload_area/files/1/UIAA_Objetivos_y__ 	
	 directrices_medioambientales(0)(0).pdf
- Tiroleko Adierazpena:
	 www.theuiaa.org/upload_area/files/1/tyrol_declaration(0).pdf
- Mountain Code:
	 www.theuiaa.org/upload_area/files/1/The_Mountain_Code.pdf
- UIAAren Mendiko Etikari buruzko Adierazpena:
	 www.theuiaa.org/upload_area/files/1/Mountain_Ethics_
	 Declaration2009(3).pdf
- Biellako Tesia:
	 www.mountainwilderness-agg.org/doc/biellaes.pdf
- Mountain Wilderness-eko talde bermatzaile baten adierazpena:
	 www.mountainwilderness-gg.org/doc/Manif_garantes_2008_es.pdf
- Caceresko Adierazpena:
	 www.fedme.es/?action=documentacion.ver_documento&documento	
	 =871&atras=true
- Gredosko Adierazpena:
	 www.fedme.es/?action=documentacion.ver_documento&documento=
	 872&atras=true
- Mendien Gutuna:
	 www.mma.es/secciones/biodiversidad/desarrollo_rural_paisaje/
	 paisaje_rural/pdf/carta_espaniola_montanias_julio05.pdf
- Argeoko Gutuna:
	 www.theuiaa.org/upload_area/files/1/Argeos_Charter(2).pdf
- Mendizaletasunak natura inguruneetako garapen iraunkorrari egin dion ekarpena: 
	 www.fedme.es/uploads/contenidos/Documento/874/pdf/
	 Montanismo+Sostenible.pdf

- Parke nazionalaren mendiko aterpeak :(FEDME):
	 www.fedme.es/index.php?action=documentacion.ver_documento
	 &documento=877&atras=true
- Xendazaletasuna eta landa-garapena (FEDME):
	 www.fedme.es/uploads/contenidos/Documento/1096/pdf/
	 Texto+V+Seminario.pdf
- Europako Kirolaren Gutuna:
	 www.deportesostenible.es/doc/Internacionales/3_cartaeuropea.pdf 
- Kirolaren Gutun Berdea:
	 www.greencross.org.es/index.php?option=com_content&task=view
	 &id=136&Itemid=40
- Kirol Ez-Olinpiarretarako Ingurumen eta Iraunkortasun Gida :
	 www.fundaciobarcelonaolimpica.es/pdf/castella/GMASENO-esp.pdf
- Naturagune Babestuetan Eskalatzea:
	 www.fedme.es/uploads/contenidos/Documento/873/pdf/Escalada
	 +en+espacios+naturales+protegidos.pdf
- Troka-jaitsiera Naturagune babestuetan:
	 www.fedme.es/index.php?action=seccion.seccion&subseccion=182
	 &subsubseccion=197
- UIAAren klima aldaketari buruzko ebazpena:
	 www.theuiaa.org/upload_area/files/1/uiaa_resolution_on_climate_
	 change(0).pdf
- Gure mendien etorkizuna: klima aldaketaren eragina Kanadako Eskualde  	
   Alpetarrean (Kanadako Klub Alpetarra)
	 www.theuiaa.org/upload_area/files/1/the_future_of_our_mountains.pdf
- Klima aldaketari buruz FEDMEk emandako gomendioak:
	 www.fedme.es/?action=documentacion.ver_documento&documento=876
- Everesteko Adierazpena (Nepal Monitor egunkariak argitaratutako testu   	
   ez ofiziala):
	 http://www.nepalmonitor.com/2009/12/a_call_from_the_top.html
- Mendizaletasuna eta ingurumen hezkuntza (FEDME).  
	 www.fedme.es/index.php?action=documentacion.ver_documento
	 &documento=875&atras=true

Erakundeak:

- UIAA: www.theuiaa.org 
- Mountain Wilderness: www.mountainwilderness.org 
- FEDME: www.fedme.es 
- Red Montañas: www.redmontanas.org
- Green Cross: www.greencross.org.es
- Club Alpino de Canadá (ACC): www.alpineclubofcanada.ca

Beste erreferentziak:

- Himalayan Times :
	 http://www.thehimalayantimes.com/fullNews.php?headline=Forest
	 +users+flay+Everest+Declaration&NewsID=198313

